KODEKSI i GAZETARËVE TË SERBISË
- Udhëzimet dhe instruksionet -
PREAMBULA

UNS dhe NUNS këtë kodeks e aprovojnë si standard i etikë për sjelljen profesionale të gazetarëve.
Detyra e gazetarëve është që t’i përmbahen principeve etike dhe profesionale të Kodeksit dhe t’i kundërvihen presioneve për shkeljen e këtyre principeve. 
Kodeksi udhëzon për solidaritet mes kolegëve kur janë të rrezikuara standardet e sjelljes profesionale të gazetarëve.

Arsyetim:

Standardet profesionale dhe etike të definuar në këtë Kodeks kanë për qëllim ngritjen e respektit në të profesionit të gazetarisë, propagandojnë përpjekjet për lirinë e mendimit, fjalës së lirë dhe të shprehurit dhe pavarësinë e mediave.

Gazetarët që shkelin parimet e këtij Kodeksi nuk mund të presin përkrahjen e pa rezervë  të shoqatave të gazetarëve dhe kolegëve.

Mediat janë të detyruara që interesimin e opinionit për informimin e plotë, me kohë dhe të besueshëm ta vendosin mbi çdo interes tjetër. Në suaza të këtij Kodeksi, interesi i opinionit nënkupton publikimin e gjithë informacioneve të rëndësishme të cilat për lexuesin/shikuesin janë të domosdoshme për krijimin e opinionit personal lidhur me dukuritë dhe ngjarjet.

Për aplikimin e këtij Kodeksi përgjegjës janë redaktorët dhe botuesit 

Arsyetim:

Gazetarët, respektivisht redaktorët profesionalisht janë përgjegjës para opinionit (lexuesve/shikuesve/dëgjuesve) e jo para botuesit/pronarit (shtetit apo grupeve të interesit), interesave të tyre private, ekonomike, politike apo interesave tjera.

Botuesi/pronari  ka të drejtën e pakontestueshme për të krijuar profit dhe nga ajo udhëhiqet në punën e mediumit. Njëkohësisht, arsyeja e ekzistimit të mediumit është interesi publik, të cilin e drejta pronësore nuk mund ta rrezikojë. Interesat e biznesit, ato politike apo private të botuesit/pronarit nuk mund të shërbejnë si shkak apo arsyetim  për shkeljen e këtij Kodeksi.

Botuesi/pronari  nuk do të duhej që sipas bindjes së vet, pa pëlqimin e redaksisë të ndryshojë politikën redaktuese të mediumit.

Botuesi ka të drejtë ta definojë politikën redaktuese, por, ajo nuk mund të jen të në kundërshtim me ligjin apo kodeksin profesional. 
I  VËRTETËSIA E RAPORTIMIT
1. Është obligim i gazetarit që në mënyrë të saktë, objektive, të plotë dhe me kohë të informojë për ngjarjet me interes për opinionin, duke respektuar të drejtën e opinionit për ta njohur të vërtetën  dhe duke iu përmbajtur standardeve bazë të profesionit të gazetarit.

Udhëzimet dhe instruksionet:

• Mundësia e efektit të informacionit në mediumin apo botuesin nuk guxon të ndikojë ne vendimin për publikimin e informacionit.
• Prapaskena politike apo ideologjike e informacionit nuk guxon të ndikojë vendimin për publikimin e tij, edhe atëherë kur prapaskena politike apo ideologjike është në kundërshtim me bindjet politike të gazetarit, redaktorit apo pronarit të mediumit. 
• Komunikatat e partive politike apo grupeve tjera të interesit duhet të potencohen si të tilla. Në rast se komunikata është përpunuar në redaksi, lexuesit/shikuesit/dëgjuesit duhet patjetër të informohen për burimin primar të informacionit.

• Përpunimi në redakturë i komunikatës nuk guxon të ndryshojë faktet, kontekstin në të cilin janë përdorur, apo domethënien e tyre. 
2. Është e drejtë e mediumeve që të kenë  koncepte të ndryshme redaktuese, por është obligim i gazetarëve dhe redaktorëve që të bëjnë të qartë dallimin  në mes të fakteve që transmetojnë, komenteve, supozimeve dhe spekulimeve.
Udhëzimet dhe instruksionet:

• Mediat që transmetojnë lajmet e agjensioneve mbajnë përgjegjësinë për atë që publikojnë. Nëse agjensioni është shënuar si burim i informacionit, shkurtimi apo plotësimi i informacionit nuk guxon të ndryshojë domethënien elementare të informacionit, respektivisht, konkluzionin të cilin agjensioni e ka plasuar.

• Gjatë publikimit të rezultateve të anketimit të opinionit, sugjerohet që të theksohet: emërtimi i agjensionit që ka bërë anketimin, kush e ka porositur anketimin, numri i të anketuarve, koha në të cilën është realizuar anketa, pyetjet të cilat iu kanë shtruar të anketuarve.
• Nëse komenti i publikuar është në kundërshtim me politikën redaktuese apo qëndrimin e redaksisë, sugjerohet që lexuesit/shikuesit/dëgjuesit për këtë të njoftohen. 
• Angazhimi i hapur për një parti politike apo opsion është në kundërshtim me profesionin e gazetarisë.
• Gazetarët nuk janë të obliguar që personit të intervistuar t’i mundësojnë autorizimin e tekstit. Nëse, në pajtim me redaktorët edhe lejohet autorizimi, personi i intervistuar nuk ka të drejtë të ndryshojë pyetjet e gazetarit, kuptimin apo kontekstin e përgjigjeve të veta.  
• Ndryshimi i përmbajtjes së fotografisë nuk mund të bëhet pa pëlqimin e  autorit. 
• Duhet qartë të theksohet dallimi mes fotografisë dokumentare dhe fotomontazhit. Lexuesit/shikuesit nuk guxon të sillen në lajthim. 
• Nuk lejohen ndërhyrje drastike gjatë përpunimit digjital të fotografisë dokumentare. Lejohen vetëm korrektura minimale (sa i përket ngjyrës, kontrastit, fokusit etj.) që nuk ndikojnë në përmbajtjen e saj. 

3. Gazetari është i detyruar ta theksojë burimin e informacionit të cilin e transmeton. Nëse nuk dëshiron që burimi të zbulohet, gazetarët dhe redaktorët veprojnë me kujdesin e duhur profesional dhe me autoritetin e vet profesional qëndrojnë prapa informatës dhe përgjigjen për vërtetësinë e saj.

Udhëzimet dhe instruksionet:

• Nëse burimi i informacionit kushtëzon me anonimitet, redaksia është e detyruar që këtë ta respektojë. Nga ky rregull ka përjashtim nëse informacioni ka të bëjë me planifikimin e ndonjë krimi, cenimin e rendit kushtetues dhe sigurisë kombëtare, që është obligim i redaksisë që të njoftojë organet kompetente. Sugjerohet që në këto raste të konsultohet këshilltari juridik.
• Publikimi i informacionit që është cilësuar si sekret, lejohet vetëm nëse vërtetohet se e drejta e opinionit për informim është prioritare në raport me arsyet e sekretit të informacionit.

4. Gazetari është i obliguar që, kur është e domosdoshme, të konsultojë më shumë burime dhe t’i mundësojë  ta japin qëndrimin e vet.
Udhëzimet dhe instruksionet:

• Gazetari është i obliguar që të konsultojë së paku dy burime të pavarura të cilët informacionin konkret do ta vërtetojnë apo kontestojnë. 
• Dy burime të pavarura janë të dëshirueshme  nëse ekzistojnë indikacionet se burimi zyrtar jep informacionin jo të plotë apo të pasaktë. Ekzistimi i dy burimeve të pavarura është i dëshirueshëm edhe kur informacioni vjen nga burimi anonim, apo burimi sekret.  

5. Me gazetarinë është i papërputhshëm edhe publikimi i akuzave të pabaza, shpifjeve, thashethemeve, letrave të imagjinuara, letrave autori i të cilave është i panjohur apo autori është sekret. 
Udhëzimet dhe instruksionet:

• Përmbajtja e letrës që publikohet duhet të jetë në përputhje me parimet e etikës profesionale. 
• Edhe pse adresa e dërguesit nuk duhet të publikohet ajo duhet të jetë e njohur për redaksinë. Nëse ekziston dyshimi për identitetin e dërguesit ajo nuk do të duhej të publikohej. 
• Publikimi i letrave të imagjinuara nuk është i lejuar, e as intervenimi në letra pa pëlqimin e autorit. 
• Nëse gazetari vlerëson se publikimi i informacionit të pakonfirmuar apo hamendjeve është në interes të opinionit, është i detyruar ta potencojë që informacioni nuk është i vërtetuar. 
II  PAVARËSIA NDAJ PRESIONEVE
1. Gazetari duhet t’i kundërvihet çfarëdo presioni në kryerjen e lirë të profesionit dhe çdo lloji censure. Gazetari merr detyrat vetëm nga redaktori kompetent. Gazetari nuk guxon të prolongojë publikimin e informacioneve të rëndësishme, përveç për vërtetësinë e saktësisë. 

Udhëzimet dhe instruksionet:

• Gazetari/redaktori duhet ta informojë opinionin për presionet që rrezikojnë lirinë e informimit dhe pavarësinë e mediave.
• Redaktori është i obliguar ta mbrojë gazetarin nga çdo lloj censure dhe presioni për të cilat është i njoftuar, pavarësisht se a vijnë ato nga botuesi/pronari, shteti grupet e interesit apo tjerët. 
• Autocenzura konsiderohet  shkelje e normave profesionale dhe etike. 
• Intervenimet redaksionale nuk guxojnë të ndryshojnë faktet, kontekstin apo qëndrimin e gazetarit i cili nënshkruan tekstin/kronikën. Në rast kur redaktori ndryshon faktet, kontekstin apo qëndrimin e dhënë në tekst/kronikë, gazetari obligohet që nga këto intervenime të distancohet. 
• Titulli i tekstit/kronikës nuk guxon të jetë në kundërshtim me përmbajtjen e tekstit/kronikës. 
• Titulli i tekstit/kronikës i nënshtrohet të njëjtave parime etike si teksti/kronika.

• Çfarëdo intervenimi (redaktori, redaktorit grafik, dizajnerit etj) në përmbajtjen e fotografisë, janë të papranueshme pa pëlqimin e autorit. 
2. Interesat ekonomike dhe politike të botuesit nuk guxojnë  të ndikojnë në politikën redaktuese  në mënyrën që si pasojë do të sjellë informimin e pasaktë, jo objektiv, të mangët dhe të vonshëm të opinionit.
Udhëzimet dhe instruksionet:

• Nëse raportohet për kompanitë apo individët që kanë aksione në medium sugjerohet që gazetari/redaktori ta potencojnë këtë fakt. 
• Nëse botuesi ka aksione në organizatën, kompaninë për të cilën raportohet, gazetari/redaktori duhet ta potencojnë këtë fakt. 
3. Gazetari nuk mund  të detyrohet të shprehë e mendimin  e kundërt me ndërgjegjen e vet.
Udhëzimet dhe instruksionet:

• Gazetari nuk mund të dënohet për shkak të refuzimit të raportimit në kundërshtim me përcaktimet apo bindjet e tij morale. 
• Nëse gazetarin e detyrojnë të raportojë në kundërshtim me bindjet e tij, ai ka të drejtë që për këtë ta njoftojë opinionin. 
III  PENGIMI I KORRUPSIONIT DHE KONFLIKTIT TË INTERESIT
1. Gazetari nuk guxon që  të marrë apo kërkojë përfitim material apo përfitim tjetër për mbledhjen, publikimin, prolongimin apo pengimin e mbledhjes apo publikimit të informacionit. 
Udhëzimet dhe instruksionet:

• Nëse gazetari me bashkëbiseduesin takohet në restorant, shpenzimet duhet ti mbulojë redaksia. Nëse kjo është e pamundur, gazetari duhet të insistojë që takimi të mbahet në një vend që nuk kërkon shpenzime. 
• Gazetari/redaktori nuk guxon të shesë dokumente, audio/video shënimet, librat apo materiale tjera të cilat i ka marrë  për qëllime të raportimit. Këto materiale nuk duhet as t’i huazohen mediumeve tjera pa pëlqimin e burimit të informacionit. 
• Sugjerohet që materialet e marra nga burimi i informacionit të mbeten në posedimin e redaksisë apo qendrës dokumentuese të mediumit për të cilin gazetari/redaktori raporton.
2. Gazetari është i obliguar që ta refuzojë dhuratën për të cilën, me arsye, mund të supozojë se ka të bëjë me ushtrimin e profesionit të tij dhe nëse mund të ndikojë në paanshmërinë e tij në profesion. Gazetari është i obliguar ta njoftojë redaksinë për dhuratën e marrë apo të ofruar në lidhje me punën e gazetarit.
Udhëzimet dhe instruksionet:

• Pranimi i dhuratës lejohet vetëm nëse ka të bëjë me material propagandues (lapsa, notes, etj) apo sende me vlerë të parëndësishme.  

3. Nëse individi apo organizata i kanë paguar shpenzimet e rrugës gazetarit/redaktorit/redaksisë ai është i detyruar që këtë fakt ta përmend në tekst/kronikë. 
Udhëzimet dhe instruksionet:

• Nëse raportohet për temat që janë pjesë e udhëtimit studimore, ngritjes profesionale apo stipendimeve, të cilat i organizojnë dhe paguajnë organet shtetërore, organizatat joqeveritare dhe fondacionet ndërkombëtare apo vendore, partitë politike, kompanitë apo të ngjashme, kjo duhet në mënyrë të qartë të përmendet në tekst/kronikë.  

• Redaksia do të duhej të paguajë udhëtimet zyrtare të gazetarit, mëditjet, shpenzimet e rrugës gazetarit në detyrë, biletat për evenimentet e ndryshme etj, 
4. Gazetari nuk raporton për temat në të cilat ka interes privat (personal apo grupor) 
Udhëzimet dhe instruksionet:

• Nuk do të konsiderohet e dëmshme nëse gazetari raporton për temën një çështje për të cilën në ka interes personal, nëse kemi të bëjmë me çështjen me interes të përgjithshëm publik (p.sh. Gazetari që jeton në një pjesë të qytetit shkruan tekstin se në atë pjesë të qytetit duhet të ndërtohet shkollë e re).  

5. Gazetari duhet të bëjë çmos që t’i evitojë situatat të cilat e sjellin në konflikt interesi, qoftë ai real apo fiktiv, të cilat mund ta sjellin në situatë ta komprometojë  reputacionin e vet apo reputacionin e profesionit. Gazetari i cili nuk mund ta evitojë konfliktin e interesit është i detyruar që pa prolongim ta njoftojë redaktorin.

Udhëzimet dhe instruksionet:

• Gazetari nuk do të duhet të raportojë apo shpreh qëndrimet për njerëzit me të cilët është në gjini të afërt gjaku, martesë, si dhe për ata me të cilët ka raporte të afërta familjare apo miqësore.
• Gazetari/redaktori nuk do të duhet të raportojë për temat me të cilat lidhet me interes personal, politik apo komercial, p.sh. si anëtarë i këshillit drejtues, mbykqyrës ose këshillit të biznesit të kompanisë/organizatës/klubit etj.

• Gazetari nuk do të duhej të merret me sektorin në të cilin ndonjë anëtarë i familjes së tij (të afërt apo më të largët) ose mik i afërt ka fuqinë e vendimmarrjes.

6. Me profesionin e gazetarit është në kolizion puna PR në agjensionet e marketingut, agjensionet për lobim, organet dhe institucionet shtetërore dhe partitë politike. 

Udhëzimet dhe instruksionet:

• Pjesëmarrja në kampanjën politike, zgjedhore apo mediale (të partisë politike apo kompanisë dhe të ngjashme) nuk mund të ushtrohet njëkohësisht me punën e gazetarit/redaktorit. Aktiviteti politik i anëtarëve të familjes së gazetarit/redaktorit mund të shkaktojë konflikt real apo fiktiv të interesit.

• Puna e  gazetarit është në shpërputhje me punën në shërbimet e kundërzbulimit, inteligjencës dhe shërbimet e tjera të sigurimit apo puna për ato shërbime.  

7. Gazetari nuk guxon të jetë në kurrfarë raporte biznesi me subjektet aktivitetin e të cilëve e mbulon. 
Udhëzimet dhe instruksionet:

• Gazetari nuk guxon të shkruaj për ndërmarrjet ekonomike nga suksesi afarist i të cilave varet interesi i tij  apo interesi i anëtarëve të familjes (të afërt apo largët) të tij ose interesi i miqve. Nëse ai interes ekziston, gazetari duhet që, pas marrjes së detyrës, për këtë ta njoftojë redaktorin. 

• Gazetari nuk guxon të raportojë për aksionet që posedon ose për ato që mendon t’i shesë. 
IV  PËRGJEGJËSIA E GAZETARIT
1. Gazetari, para së gjithash, i përgjigjet lexuesve, shikuesve, dëgjuesve të tij. Këtë përgjegjësi nuk guxon t’ia nënshtrojë interesave të të tjerëve, sidomos interesave të botuesi, qeverisë dhe organeve tjera shtetërore. Gazetari duhet t’i kundërvihet secilit që cenon të drejtat e njeriut apo angazhohen për cilindo lloj diskriminimi, gjuhën e urrejtjes apo nxitjen e dhunës. 
Udhëzimet dhe instruksionet:

• Gazetari duhet ta njoftojë redaktorin nëse interesat e tij personale, ekonomike, politike apo interesat tjera me detyrat profesionale.
• Profesioni i gazetarit është në kundërshtim me përhapjen e cilitdo lloj: të stereotipave seksuale, gjinore, etnike, racore, sociale apo fetare. Paragjykimet private të gazetarëve, nuk guxojnë të emitohen/publikohen në asnjë kontekst, as haptazi as fshehtas. 
• Është i papranueshëm emërtimi kololokvijal, fyes, apo jopreciz i grupit të caktuar.
• Në raportimet për veprat penale përkatësia nacionale, racore, fetare, ideologjike apo politike si dhe përkatësia seksuale, statusi social apo martesor i personave të dyshuar apo viktimave, përmenden vetëm nëse orientimet, përkatësia apo statusi  janë në lidhje të drejtpërdrejtë me llojin dhe natyrën e veprës së kryer penale.

2. Falsifikimi i dokumenteve dhe plagjiatura janë të ndaluara dhe paraqesin shkelje të rëndë të standardeve të sjelljes profesionale të gazetarëve. 
Udhëzimet dhe instruksionet:

• Përdorimi i informacioneve, ideve, hulumtimeve, fotografive apo paraqitjeve grafike të huaja pa përmendur burimi, konsiderohet plagjiaturë, dhe paraqet një ndër shkeljet më të rënda të standardeve profesionale dhe etike. Plagjiatura rrezikon reputacionin e shtëpisë mediale, sjell humbjen e besimit të lexuesve/shikuesve/dëgjuesve në profesionin e gazetarisë. 
3. Gazetari është i obliguar që ta respektojë prezumimin e pafajësisë dhe nuk guxon askënd ta shpallë fajtor deri në shqiptimin e aktgjykimit gjyqësor. 
Udhëzimet dhe instruksionet:

• Mediat janë të obliguara ta respektojnë të drejtën në prezumimin e pafajësisë dhe ta mbrojnë privatësinë dhe identitetin e të dyshuarit apo kryesit, edhe në rastin e pranimit të fajit. 
• Mbrojtja e privatësisë dhe identitetit nënkupton jo vetëm mbrojtjen e emrit (përshkrimi i të dyshuarit me iniciale), por edhe mbrojtjen e të dhënave tjera të cilat mund të zbulojnë identitetin e tij: fotografia, adresa, përshkrimi i pamjes, statusi martesor, statusi social, përkatësia ndonjë grupi, emrat e fqinjëve, të afërmve apo miqve. 

• Viktimat dhe të dyshuarit shpeshherë nuk janë të vetëdijshëm për fuqinë e mediave. Gazetari këtë duhet ta ketë parasysh, të mos keqpërdorë lajthitjen e bashkëbiseduesit. 
• Nëse viktima e ndonjë vepre penale pranon bashkëbisedimin, gazetari nuk guxon që në bazë të asaj bisede të publikojë identitetin e viktimës ose kryesit eventual. 
• Nëse raporton për veprën e kryer penale, gazetari duhet të jetë i kujdesshëm që, në bashkëbisedim me dëshmitarët eventual, të mos zbulojë identitetin e viktimës, respektivisht identitetin dhe të drejtën në prezumimin e pafajësisë të dyshuarit. 
• Gazetari duhet të ketë parasysh mundësinë e keqpërdorimit  dhe manipulimit të cilat mund t’i pësojë nga të ashtuquajturat viktima të veprave penale. 
4. Gazetarit i ndalohet që të përdorë përmbajtjet e papërshtatshme, shqetësuese, pornografike dhe ato që mund të kenë ndikim të keq të fëmijët. 
5. Gazetari është i obliguar që të respektojë dhe mbrojë të drejtat dhe dinjitetin e fëmijëve, viktimave të krimit, personave të hendikepuar dhe grupeve të rrezikuara. 
6. Gazetari kultivon kulturën dhe etikën e fjalës së shkruar, respekton të drejtën në përgjigje,  kërkim falje dhe përmirësim dhe është i detyruar që me kohë ta publikojë përmirësimin adekuat. 

Udhëzimet dhe instruksionet:

• Mediat janë të obliguara që, sa më shpejtë, ta publikojnë informacionin e saktë edhe atëherë kur nga pakujdesia kanë plasuar informacionin për të cilin më vonë është vërtetuar se  paraqet akuzë të pabazë, thashetheme, fyerje apo shpifje. 
7. Gazetari/redaktori nuk guxon të pranojë që në cilëndo formë gazetareske të plasojë çfarëdo forme të publikimit komercial apo propagandë politike. Gazetari nuk do të vejë nënshkrimin e vet në shpalljen komerciale apo propagandën politike.
Udhëzimet dhe instruksionet:

• Gazetari/redaktori është i obliguar të refuzojë publikimin e shpalljes komerciale apo politike në formën e shprehjes gazetareske.  

• Gazetari duhet të ketë kujdes të veçantë kur shfrytëzon kumtesat për opinion, tekstet apo materialet tjera PR të agjensioneve të marketingut, meqë qëllimi i tyre primar është që për klientët (më mënyrë direke apo indirekte) ofrojnë reklamë të përshtatshme dhe falas.

V  KUJDESI GAZETARESK 
1. Gazetari është i detyruar që në punën e vet të sillet me kujdesin e domosdoshëm profesional. 
2. Gazetari nuk guxon që verbërisht të besojë burimin e informatës. Gazetari duhet të ketë parasysh  që shpeshherë burimi i informatës ka interesat e veta apo interesit e grupeve shoqërore të cilave i përket dhe i përshtatin deklarimet e veta këtyre interesave. 

Udhëzimet dhe instruksionet:

• Në kontaktet me burimet e informative është i domosdoshëm kujdesi i nevojshëm për të evituar njëanshmëria reale apo fiktive, që lind nga afërsia personale. 

• Lexuesit/shikuesit/dëgjuesit duhet të njoftohen për dobinë e drejtpërdrejtë të cilën mund ta realizojë burimi nga publikimi i informatës. Nëse burimi ka interes të drejtpërdrejt, apo tenton që ndaj ndokujt të hakmerret, lexuesit/shikuesit/dëgjuesit duhet për këtë të njoftohen. 
3. Fshehja e fakteve të cilat dukshëm mund të ndikojnë në qëndrimin e opinionit lidhur me një ngjarje është e njëjtë me shtrembërimin me qëllim të tyre apo me shpërndarje gënjeshtrash. 
Udhëzimet dhe instruksionet:

• Nëse burimi i informatës është zëdhënës i partive politike, individit apo kompanive, ky fakt duhet të potencohet meqë është i mundur ndikimi i tyre i drejtpërdrejtë apo indirekt në objektivitetin e raportimit.

4. Gazetari duhet të jetë i vetëdijshëm për rrezikun e diskriminimit të cilin mediat mund ta shpërndajnë  dhe do të bëjë gjithçka të evitojë diskriminimin e bazuar, mes tjerash në racë, gjini, moshë, orientimin seksual, gjuhë, konfesion, mendimin politik apo mendimin tjetër, përkatësinë nacionale apo shoqërore. 

Udhëzimet dhe instruksionet:

• Përkatësia një grupi etnik, politik ideologjik, ose ndonjë grupi tjetër sikurse edhe statusi martesor, përkatësia fetare, prejardhja shoqërore, përmendet vetëm atëherë kur ky fakt është i domosdoshëm për kuptimin e plotë të kontekstit të ngjarjes për të cilën raportohet. 

• Gazetarët duhet të evitojnë përdorimin e frazave shoviniste, gjinore, apo që në çfarëdo forme kanë konotacion diskriminues (p.sh. “përfaqësuesja e gjinisë së bukur”, “përfaqësuesi i gjinisë së fortë”, “përtacia malazeze etj).

VI  RAPORTI NDAJ BURIMIT TË  INFORMATËS
1. Gazetari ka të drejtë të hulumtojë të gjitha rrethanat dhe faktet për ngjarjet e rëndësishme për opinionin.
2. Gazetari gjatë mbledhjes së informative nuk guxon të shërbehet me zhvatje, kërcënim apo përndjekje të burimit të informatës. 
Udhëzimet dhe instruksionet:

• Përveç që nuk guxojnë të kërcënojnë burimin e informatës, gazetarët nuk do të duhej të premtojnë raportim të volitshëm në shkëmbim për informatën. 
3. Gazetari është i obliguar ta respektojë kërkesën e burimit të informatës për anonimitet. Trillimi i burimeve të informatës paraqet shkelje të rëndë të standardeve të sjelljes profesionale të gazetarëve. 
Udhëzimet dhe instruksionet:

• Përdorimi i burimeve anonime (sekrete) të informacionit përgjithësisht nuk sugjerohet, përveç kur nuk ka mënyrë tjetër që të arrihet te informacioni i rëndësisë  së veçantë për opinionin. 
• Shpeshherë, përdorimi i burimeve anonime paraqet vetëm mënyrën që burimi, vetë gazetari/mediumi të plasojë informatat e rrejshme, jo të mangëta apo informatat e pakonfirmuara. Në rast se vërtetohet se fshehja e burimit paraqet vetëm mbulesë për mosekzistimin e tij (burimit), kredibiliteti i gazetarit/mediumit cenohet seriozisht. 
• Anonimitet duhet siguruar burimit që sjell informacionin “nga dora e parë”, respektivisht për dokumentet që drejtpërdrejtë vërtetojnë, ose vetvetiu paraqesin informacion të rëndësisë së veçantë për opinionin. 

• Redaktori është i detyruar që me gazetarin ta kontrollojë arsyeshmërinë e përdorimit të burimeve anonime të informacionit. Në këtë rast është e domosdoshme, që së paku një redaktor, ta mësojë dhe mbrojë identitetin e burimit anonim. 
• Nëse burimi i informacionit kërkon nga gazetari që identitetin e tij të mos e mësojë as redaktori, kërkesën e këtillë duhet refuzuar. 
4. Gazetari është i detyruar që burimit të informacionit t’i prezantohet duke e njoftuar se për cilin medium në atë moment punon, përveç nëse sjellja tjetër është në interes të opinionit dhe kur bëhet sipas rregullave të këtij Kodeksi.  

Udhëzimet dhe instruksionet:

• Prezantimi i rrejshëm dhe identifikimi i pasaktë i mediumit për të cilin punon nuk është i lejuar. Gazetarët në detyrë nuk guxojnë të prezantohen si persona me autorizime të veçanta, persona afarist ose “qytetarë të zakonshëm”. 
• Fshehja e identitetit mund të lejohet vetëm  si mjet i fundit për marrjen e informatës: nëse pa sukses përdoren metodat e tjera, nëse informacioni nuk mund të sigurohet në rrugë tjetër dhe vetëm nëse kemi të bëjmë me informacionin e rëndësisë së veçantë për opinionin. 
• Në rast të fshehjes së identitetit të gazetarit, domosdo për këtë, duhet të njoftohet redaksia, por, sugjerohet që të merret mendimi i këshilltarëve juridik për shkak të pasojave të mundshme ligjore. 
5. Me kërkesë të redaktorit gazetari mundet ta njoftojë për identitetin e burimit që dëshiron të mbetet anonim, redaktori është i detyruar ta ruajë sekretin e identitetit të burimit. 
Udhëzimet dhe instruksionet:

• Nëse burimi i informacionit mbetet pa u përmendur, redaktori duhet të njoftohet për identitetin e tij, sepse edhe gazetarët edhe redaktorët përgjigjen për saktësinë e informatës së publikuar. 
• Gazetari ka të drejtë të mos e njoftojë redaktorin për identitetin e burimit sekret të informacionit. Në atë rast, redaktori mund të marrë vendimin që informacioni i marrë nga burimi për të i panjohur të mos publikohet, ky gjest sipas Kodeksit nuk konsiderohet censurë. 
6. Të miturit, sipas rregullit, mund të intervistohen vetëm, në prezencë apo me pëlqim të prindit, respektivisht kujdestarit. 
7. Gazetari asnjëherë nuk duhet të keqpërdorë emocionet e njerëzve, mosdijen e tyre, apo paaftësinë e kontrollit nga ta. 
Udhëzimet dhe instruksionet:

• Burimet e informacionit shpeshherë nuk janë të vetëdijshëm për fuqinë e mediave dhe pasojave që për ta apo për njerëzit për të cilët ata flasin mund të lindin nga deklarimi i tyre. Me profesionin e gazetarit është në konflikt keqpërdorimi i vullnetshëm, apo edhe pakujdesia pasoja e së cilës, mund të jetë keqpërdorimi i bashkëbiseduesit. 
8. Gazetari nuk guxon që te njerëzit të mbjellë frikën e paarsyeshme apo të ofrojë shpresa të rrejshme. 
Udhëzimet dhe instruksionet:

• Gazetari i cili qëllimisht, sidomos për shkak të  „atraktivitetiti“ të tekstit/kronikës, nxit frikën e paarsyeshme apo shpresën të lexuesit/shikuesit/dëgjuesit, në mënyrën më ekstreme shkel kodeksin etik. 
VII  RESPEKTIMI i PRIVATËSISË
1. Gazetari respekton privatësinë, dinjitetin dhe integritetin e njerëzve për të cilët shkruan. E drejta në privatësi është e ngushtë kur kemi të bëjmë pe personat publik, posaçërisht me bartësit e funksioneve publike. 
Udhëzimet dhe instruksionet:

• Gjatë raportimit për fatkeqësi apo vepra penale, nuk është i lejuar publikimi emrave apo fotografive të viktimave apo kryesve  të cilat ata i identifikojnë qartë. Po ashtu, nuk është i lejuar as publikimi i çfarëdo të dhëne të cilat në mënyrë indirekte mund ta zbulojnë identitetin qoftë të viktimës, qoftë të kryesve, para se këtë organet zyrtare publikisht ta shpallin.

• Gazetari duhet të jetë i vetëdijshëm për fuqinë e mediave, respektivisht për pasojat e mundshme për viktimën apo kryesin nëse identiteti i tyre zbulohet. Posaçërisht duhet pasur parasysh peshën e pasojave të rënda në rast të gabimit/supozimit të gabuar eventual gjatë raportimit.

• Edhe në rast kur organet kompetente shpallin të dhëna nga sfera e privatësisë së  kryesit apo viktimës, mediat atë informacion nuk guxojnë ta publikojnë. Gabimi i organeve kompetente nuk nënkupton “leje” për shkeljen e parimeve etike të profesionit.

• Personat publik paraprakisht e kanë të qartë se e drejta në privatësi në një masë iu është ngushtuar, por kjo nuk nënkupton se mediat mund ta shkelin atë pa asnjë arsye apo arsyetimi. 
• Të dhënat për jetën private të personave publik mund të publikohen vetëm kur paraqesin rëndësi për opinionin, respektivisht nëse sjellin pasoja të drejtpërdrejta për shumë njerëz, nëse janë në kundërshtim me funksionin të cilin ai person e ushtron, ose idetë të cilat publikisht i përfaqëson.

• Në rast të vdekjes së personit publik, mediat duhet të jenë veçanërisht të kujdesshme me informacionet të cilat atë persona i lidhin me ndonjë vepër penale ose të dhnënë diskriminuese. Edhe në rast kur informacioni është i rëndësisë për publikun, gazetari duhet të jetë i vetëdijshëm se personat e vdekur me ligj janë të liruar nga ndjekja penale.

2. Gazetarët dhe redaktorët duhet të evitojnë spekulimet dhe transmetimin e qëndrimeve të pakonfirmuara gjatë informimit për fatkeqësitë dhe tragjeditë në të cilat ka viktima ose rëndë janë cenuar interesat materiale apo interesat tjera të qytetarëve. 

3. Gjatë raportimit për ngjarjet të cilat sjellin dhimbje personale apo shok, gazetari është i obliguar që pyetjet e veta ti përshtatë ashtu që të shprehin shpirtin e keqardhjes dhe diskrercionit. 
Udhëzimet dhe instruksionet:

• Fotografët dhe i xhiruesit janë të obliguar që, gjatë fotografimit të viktimave të aksidenteve dhe krimeve, të sillen me ndjesinë e keqardhjes. 
4. Gazetari është i obliguar që të sigurojë që fëmija të mos jetë i rrezikuar apo i nënshtruar rrezikut për shkak të publikimit të emrit të tij, fotografisë apo pikturës me emrin, shtëpinë e tij, bashkësinë në të cilën jeton apo rrethinën e njohur. 
Udhëzimet dhe instruksionet:

• Përfaqësuesit e organeve shtetërore që merren me mbrojtjen e fëmijëve nganjëherë nuk janë të vetëdijshëm për fuqinë e mediave dhe mënyrës së punës së vet. Të dhënat të cilat i japin gazetarëve shpeshherë nënkuptojnë zbulimin e identitetit të të miturve. Gazetari nuk guxon të keqpërdorë shpirtmirësinë apo mosdijen e tyre. Informatat e marra nga mjeku, punëtorët social, etj, të cilat drejtpërdrejtë apo indirekt zbulojnë identitetin e të miturit, nuk guxojnë të publikohen.
VIII  PËRDORIMI i MJETEVE TË NDERSHME
1. Gjatë mbledhjes së informacioneve, fotografive, dokumenteve audio dhe video shënimeve gazetari duhet të shfrytëzojë vetëm mjetet e ndershme.
Udhëzimet dhe instruksionet:

• Gazetarët dhe redaktorët nuk guxojnë të publikojnë materialet e mbledhura me kamerë të fshehur, aparateve përgjuese, me përgjim të paautorizuar, përveç kur me këtë mbrohet interesi publik (p.sh. Publikimi i informacioneve për rrezikimin e jetës  dhe shëndetit të popullatës, korrupsionit, keqpërdorimit të detyrës e të ngjashme).

• Për aplikimin e këtij përjashtimi duhet të ekzistojë procedura saktë e rregulluar nga redaksia. 

• Është në kundërshtim me profesionin mbledhja e informacioneve me dhënien e mitos burimit.  

2. Gazetari nuk duhet të vazhdojë me shtruarjen e pyetjeve, telefonimin, fotografimin ose incizimin e personit privat nëse është lutur që këtë të mos e bëjë. 
3. Presioni mbi personin privat për të dhënë përgjigje në ndonjë pyetje mund të vazhdojë  edhe pas refuzimit, por vetëm me kusht kur për këtë ekziston interesi i bazuar i opinionit. 
4. Është e drejtë e gazetarit që, në raport me organet publike dhe shtetërore, në mënyrë të vazhdueshme të shtrojë pyetje të cilat konsiderohen se janë në interes të opinionit, pavarësisht se a kanë  kërkuar ata ta ndërpresë këtë apo jo. 

IX  RESPEKTIMI i AUTORËSISË
1. Mediat dhe gazetarët respektojnë legjislaturën aktuale për mbrojtjen e të drejtës së autorit. Kur merret leje për reproduktim nga burimet e tjera, kjo bëhet me respektimin e autorit dhe theksimin e burimit. 
Udhëzimet dhe instruksionet:

• Nëse citohet vepra apo hulumtimi i huaj, domosdo duhet të potencohet autori, respektivisht burimi.
• Fotografitë duhet të jenë të nënshkruara me emrin dhe mbiemrin e autorit apo pronarit të fotografisë. 
• Shfrytëzimi i të drejtave autoriale me riprodhim të paautorizuar, kopjim të fotografive nga mediat e shkruara, “shkarkim“ (download) të fotografive nga Interneti, konsiderohet shkelje e rëndë e këtij Kodeksi.
• Fotografitë nuk mund t’i jepen personave tjerë, organizatave, institucioneve apo mediave pa pëlqimin e autorit. 
2. Gazetari nuk do t’i nënshkruajë si të vetat tekstet, vizatimet ilustrimet fotografitë, audio apo video shënimet e autorëve tjerë.

Udhëzimet dhe instruksionet:

• Nëse në hartimin e tekstit/kronikës marrin pjesë më shumë gazetarë/bashkëpunëtorë është e domosdoshme të potencohen gjithë personat që kanë marrë pjesë në krijimin e atij teksti/kronike, pavarësisht sasisë së pjesëmarrjes së tyre, statusit dhe hierarkisë së tyre në shtëpinë mediale (bashkëpunëtor honorar, pjesëmarrës i lirë, gazetarë ose redaktorë),

• Fotomontazhet dhe fotografitë e përpunuara duhet qartas të përkufizohen nga fotografia dokumentare. Lexuesit/shikuesit nuk guxon qëllimisht të sillen në lajthitje.
3. Gazetari duhet të refuzojë të nënshkruajë tekstin, fotografinë, vizatimin, ilustrimin, video apo audio shënimin:

- kur me intervenimin redaktorial, të lekturës ose intervenim tjetër është ndryshuar kuptimi i tij, dhe nëse këto ndryshime janë në kundërshtim me mendimin dhe bindjet e gazetarit,

- në rast kur gazetari për këtë ka interes të arsyeshëm (siguria personale, etj).

Udhëzimet dhe instruksionet:

• Gazetari nuk do të duhej të nënshkruhej nëse nuk ka marrë pjesë në krijimin e tekstit, fotografisë, vizatimit, ilustrimit, audio apo video shënimit.

• Nëse me ndryshimin e mbi titullit, titullit dhe nëntitullit redaktori ka ndryshuar kuptimin dhe intonimin  e tekstit, fotografisë, vizatimit, ilustrimit, audio apo video shënimit, gazetari obligohet t’i tërheqë vërejtjen redaktorit dhe të kërkojë ndryshime. Nëse redaktori nuk respekton kërkesën e gazetarit ai ka të drejtë të tërhjekë nënshkrimin e tij, të tërhjekë tekstin, fotografinë, vizatimin, ilustrimin, audio apo video shënimin.

 4. Redaktori është i obliguar ta respektojë kërkesën e gazetarit që  t’ia tërhjekë nënshkrimin nga teksti, fotografia, vizatimi, ilustrimi, audio apo video shënimi nëse gazetari konsideron se me këtë rrezikohet siguria e tij personale.

Udhëzimet dhe instruksionet:

• Përdorimi i pseudonimeve duhet të evitohet. Nëse kemi të bëjmë me informacionin e rëndësisë së veçantë për opinion, apo kemi të bëjmë me informacionin publikimi i të cilit mund të rrezikojë sigurinë e gazetarit, përdorimi i pseudonimit konsiderohet i arsyeshëm.
5. Audio dhe video shënimet arkivore duhet të shënohen në formën përkatëse.

Udhëzimet dhe instruksionet:

• Fotografia në tekst/kronikë e cila nuk është krijuar në vetë ngjarjen të cilën e ilustron duhet të shënohet si foto e arkivit.
• Duhet qartësisht të shënohet secila fotografi e cila nuk është krijuar drejtpërdrejtë në ngjarje, ndërsa shërben për ilustrimin e saj. 
X  MBROJTJA E GAZETARËVE
1. Gazetari i cili i përmbahet këtij kodeksi gëzon përkrahjen dhe mbrojtjen e shoqatës së vet profesionale. 
2. Gazetari i cili i përmbahet standardeve profesionale dhe etike gëzon të drejtën e ndihmës material dhe juridike në mbrojtje nga dhuna, kërcënimet, shantazhet, fyerjet dhe pasojave tjera negative për shkak të ushtrimit të profesionit.
3. Secili i cili konsideron se gazetari ka cenuar ndonjërën nga dispozitat e këtij Kodeksi, mund t’i drejtohet Gjykatës së nderit dhe Këshillit për shtyp. 

